
    GRADONAČELNIK
Broj:02-42-1-2019

Tuzla, 24.01.2019. godine

GRADSKOM VIJEĆU TUZLA

n/r predsjedavajućeg dr.med.sci. Aleksandra Vujadinovića

PREDMET: Informacija o problematici zdravstvene zaštite djece, analiza propisa iz oblasti zdravstvene zaštite  i INICIJATIVA ZA DONOŠENJE ZAKONA O FONDU SOLIDARNOSTI ZA DIJAGNOSTIKU I LIJEČENJE TEŠKIH OBOLJENJA KOD DJECE, dostavlja se

Poštovani.

Pravo na život i posebno pravo na zdravlje svakog čovjeka, jedno je od osnovnih ljudskih prava, garantiranih međunarodnim dokumenatima, koji između ostalog promovišu i međunarodnu solidarnost, ali i Ustavima i zakonima donesenim u Bosni i Hercegovini. Radi se o kompleksnoj oblasti, koja danas ne obuhvata samo osiguravanje adekvatne zdravstvene brige i zaštite za svakog pojedinca, već je povezana s pravima određenih kategorija stanovništva, posebno djece i invalidnih osoba, problemom gladi u svijetu, epidemijama i pandemijama zaraznih bolesti, te okolišem – globalnim zatopljenjem i održivim razvojem.

Kada su u pitanju međunarodni dokumenti, koji regulišu pravo na zdravlje svakog čovjeka, što uključuje i zaštitu zdravlja djece i u sklopu navedenog međunarodnu solidarnost, pomenut ćemo neke: Opća deklaracija o ljudskim pravima iz 1948. godine, Deklaracija iz Dohe o sporazumu TRIPS i javnom zdravlju iz 2001. godine, Opća deklaracija o bioetici i ljudskim pravima iz 1995. godine, Konvencija o ljudskim pravima i biomedicine Vijeća Evrope iz 1997. godine (stupila na snagu 1999. godine) sa Dodatnim protokolima itd.
Sva se djeca rađaju sa slobodama i s pravima koja pripadaju svim ljudskim bićima, što uključuje pravo na adekvatnu zdravstvenu zaštitu. Generalna skupština Ujedinjenih naroda je 1989. godine usvojila Konvenciju o pravima djeteta, međunarodni dokument kojim se priznaju prava djece u cijelome svijetu. Konvenciju su potpisale 194 države, čime je postala najbrže i najšire prihvaćen sporazum na području međunarodnih ljudskih prava u povijesti. Konvencija garantuje svakom djetetu i mladoj osobi (do 18 godina) na svijetu pravo na obrazovanje, zdravstvenu zaštitu, prehranu, smještaj, igru, uvažavanje, poštovanje, zaštitu od diskriminacije, iskorištavanja, nasilja… i još mnogo toga.

U Bosni i Hercegovini je pravo na život i zdravlje svakog čovjeka, što uključuje i prava djece na život i zdravlje, zagarantovano članom II. 3. Ustava Bosne i Hercegovine, a u Federaciji Bosne i Hercegovine članom II.2. Ustava Federacije i Ustavima kantona (koje sadrže slične odredbe), te zakonima i propisima Federacije Bosne i Hercegovine i kantona.
U skladu sa Poglavljem III član 2. pod b) i član 3. Ustava Federacije Bosne i Hercegovine, područje zdravstva je u podijeljenim nadležnostima između federalne vlasti i kantona, s tim da: 

-federalna vlast ima pravo utvrđivati politiku i donositi zakone koji se tiču ove nadležnosti (član III 3. stav 3 Ustava FBiH);

-kantoni imaju pravo utvrđivati politiku i provoditi zakone (član III 3. stav 4. Ustava FBiH);

-u skladu sa potrebama, nadležnosti u području zdravstva ostvaruju se, od strane Kantona, koordinirano od federalne vlasti (član III 3. stav 1. Ustava FBiH), pri čemu federalna vlast uzima u obzir različite situacije u pojedinim kantonima i potrebu za fleksibilnošću u provođenju (član III 3. stav 3. Ustava FBiH). 

Sistemski zakoni koji reguliraju područje zdravstva su: Zakon o zdravstvenoj zaštiti ("Službene novine Federacije BiH", br. 46/10 i 75/13) i Zakon o zdravstvenom osiguranju ("Službene novine Federacije BiH", br. 30/97, 7/02, 70/08 i 48/11). 

Zakon o zdravstvenoj zaštiti utvrdio je neotuđiva ljudska prava i vrijednosti u zdravstvenoj zaštiti, kao i prava pacijenata. Zakon reguliše način organizovanja i provođenja zdravstvene zaštite, koja se temelji na načelima pristupačnosti zdravstvene zaštite, pravičnosti zdravstvene zaštite, solidarnosti u zdravstvenoj zaštiti, sveobuhvatnosti, kontinuiranosti, specijaliziranog pristupa, stalnog unapređenja kvaliteta zdravstvene zaštite, kao i učinkovitosti zdravstvene zaštite. Naime, u kontekstu načela solidarnosti u zdravstvenoj zaštiti, namjera zakonodavca je bila naznačiti da se sistem zdravstvene zaštite Federacije BiH zasniva na Bizmarkovom modelu organizacije sistema zdravstvenog osiguranja, koji podrazumijeva da se bogati solidarišu sa siromašnim, mladi sa starim, zdravi sa bolesnim i pojedinci sa porodicama. Osim toga, prava, obaveze i odgovornosti pacijenata koje su utvrđene separatnim zakonom, i to Zakonom o pravima, obavezama i odgovornostima pacijenata („Službene novine Federacije BiH“, broj 40/10), obzirom da je ostvarivanje istih u uskoj korelaciji sa stvarnim finansijskim mogućnostima zdravstvenog sistema Federacije BiH. 

Kada je u pitanju liječenje, koje se ne može obezbijediti u Federaciji BiH, članom 41. Zakonom o zdravstvenom osiguranju Federacije BiH se propisuje mogućnost liječenja osiguranih lica u Federaciji BIH i u inostranstvu, i to samo u slučajevima kada takvo liječenje nije moguće provesti u Federaciji Bosne i Hercegovine. U skladu sa navedenom odredbom Federalni ministar zdravstva je donio Pravilnik o uvjetima i postupku upućivanja osiguranih lica na liječenje u inostranstvo (“Službene novine Federacije Bosne i Hercegovine”, broj 93/13 i 102/15), koji također daje mogućnost liječenja osiguranih lica u Federaciji BIH i u inostranstvu, i to samo u slučajevima kada liječenje oboljenja nije moguće provesti u Federaciji Bosne i Hercegovine, s tim da u zemlji u koju se upućuje osigurano lice postoji naučno utemeljena mogućnost za uspješno liječenje tog oboljenja. Na području Tuzlanskog kantona od strane Zavoda za zdravstveno osiguranje Tuzlanskog kantona donesena je Odluka o finansijskoj pomoći za liječenje u inostranstvu, za sve one slučajeve koji nisu obuhvačeni članom 5. stav 2. citiranog Federalnog Pravilnika.
U oblasti zdravstva primjenjuju se i drugi zakoni koji uređuju i posebna područja. No, na područje zdravstva se reflektiraju i zakoni iz drugih, posebno finansijskog područja. Dakle, “de iurae” pacijentima i posebno najmlađim Ustavom i zakonom se garantuju određena prava, ali na terenu postoji mnogo problema.
Naime, tijela vlasti odgovorna za kreiranje zdravstvene politike i zakona iz ovog područja su Federalno i deset kantonalnih ministarstva zdravstva, kao i Federalni i deset kantonalnih zavoda za zdravstvenu zaštitu, Zavod za javno zdravstvo Federacije BiH, Fond solidarnosti za liječenje najtežih oboljenja, te javne i privatne zdravstvene ustanove itd.
U ovako velikom i komplikovanom zdravstvenom sistemu nije u cjelosti obezbijeđena zdravstvena zaštita stanovništva, posebno djece, koja je zagarantirana gore navedenim međunarodnim dokumentima i domaćim zakonodavstvom.

Primjera radi, u Federaciji BiH postoji Fond solidarnosti Zavoda zdravstvenog osiguranja i reosiguranja FBiH. Navedeni fond utemeljen je odredbama Zakona o zdravstvenom osiguranju Federacije Bosne i Hercegovine, a sredstvima Fonda trebale bi da se finansiraju najsloženije zdravstvene usluge i nabavka lijekova za liječenje teških oboljenja. Ipak, zbog nedostatka novca to nisu mogli koristiti svi oni kojima je to inicirano te su formirane liste čekanja. Prema članu 82. Zakona o zdravstvenom osiguranju Federacije BiH, isti iznos novca koji se prikupi po osnovu doprinosa za zdravstveno osiguranje morao uplaćivati i iz federalnog budžeta. Međutim, dosad je to izdvajanje iz federalnog budžeta na godišnjem nivou iznosilo oko 30 posto od propisane zakonske obaveze. To se pravda obavezama iz zaključenog stand-by aranžmana BiH s MMF-om, prema kojem Federacija BiH, nije u mogućnosti ispoštovati u cijelosti svoju zakonsku obavezu u pogledu finansiranja Federalnog fonda solidarnosti na način kako je to predloženo spomenutim zakonom.
Iako se za 11 Zavoda zdravstvenog osiguranja u Federaciji BiH izdvaja godišnje preko 1,5 milijardi KM, zbog neefikasnosti ovog sistema, mnoga djeca i ostali pacijenti ne mogu ostvariti svoja prava. Tako je npr. Zavod zdravstvenog osiguranja Tuzlanskog Kantona u 2018. godini imao 10 miliona neutrošenih sredstava (višak prihoda nad rashodima), a da su pri tome mnogi pacijenti, pa čak i djeca, ostali uskraćeni za pomoć ovoga Zavoda. Ovdje se očigledno radi o neefikasnosti fonda, čije je Ustavom i Zakonom propisana nadležnost da pruži zdravstvenu zaštitu onima kojima je ta zaštita najpotrebnija. 
Uočivši teško stanje u ovoj oblasti, Grad Tuzla već godinama izdvaja, u skladu sa mogućnostima, novčana sredstva za liječenje naših građana, posebno djece, iako grad kao jedinica lokalne uprave i samouprave nije nadležan za oblast socijalne i zdravstvene zaštite, jer je navedena oblast u podijeljenoj nadležnosti Federacije Bosne i Hercegovine i kantona.
Grad Tuzla, sa različitih pozicija u Budžetu, putem Službe za ekonomski razvoj i društvene djelatnosti i Službe za boračko invalidsku zaštitu, stambene poslove i integraciju raseljenih lica izdvaja značajna sredstva za liječenje teško oboljelih građana, nabavku lijekova, liječenje u inostranstvu, nabavku markica za dopunsko zdravstveno osiguranje, ali i jednokratne novčane pomoći za građane u stanju socijalne pomoći. 
U proteklih deset godina, od 2009. godine do 2018. godine iz Budžeta Grada Tuzle za liječenje građana i pomoć socijalno ugroženim građanima izdvojeno je ukupno 7.398.812,17 KM. 

U 2019. godini za liječenje građana i socijalne novčane pomoći iz Budžeta Grada Tuzle izdvojiće se 727.000,00 KM.

Smatrajući, da djeca trebaju uživati posebnu zaštitu u skladu sa Konvencijom o pravima djeteta, mišljenja smo da treba osnovati na nivou Federacije Bosne i Hercegovine poseban Fond solidarnosti za dijagnostiku i liječenje teških oboljenja kod djece. 
Djeca su budućnost našeg društva i ona trebaju biti u fokusu naše pažnje. Umjesto da se mladi bračni parovi stimulišu na rađanje djece, činjenica da ona nemaju adekvatnu zdravstvenu zaštitu, kada su u pitanju najteža oboljenja kod djece destimulišu bračne parove da se odluče na roditeljstvo, a oni koji već imaju djecu motivirani su za odlazak u inostranstvo u zemlje, gdje je sistem mnogo uređeniji nego u Bosni i Hercegovini.
Zbog svega gore navedenog podnosimo

I N I C I J A T I V U

za donošenje Zakona o Fondu solidarnosti za dijagnostiku i liječenje teških oboljenja kod djece, a kako slijedi:

Na osnovu člana III.2. i III.3. Ustava Federacije Bosne i Hercegovine, Predstavnički dom Parlamenta Federacije Bosne i Hercegovine, na svojoj sjednici održanoj dana………2019. godine, d o n o s i

Z A K O N

o Fondu solidarnosti za dijagnostiku i liječenje teških oboljenja kod djece
Član 1.

(Uvodne odredbe)

Ovim Zakonom se uređuje osnivanje Fonda solidarnosti za dijagnostiku i liječenje teških oboljenja kod djece (u daljem tekstu: Fond solidarnosti), izvori i način prikupljanja sredstava, način raspodjele sredstava i druga pitanja od značaja za Fond solidarnosti za liječenje djece.

Član 2.

(Ciljevi donošenja Zakona)

Cilj ovog Zakona je omogućiti adekvatnu zdravstvenu zaštitu oboljeloj djeci koja imaju prebivalište i ostvaruju zdravstvenu zaštitu na području Federacije Bosne i Hercegovine, a sve u skladu sa Konvencijom o pravima djeteta.

Član 3.

(Korištenje sredstava Fonda solidarnosti) 

Sredstva Fonda solidarnosti dodjeljuju se djeci uzrasta do 18 godina života za zdravstvene usluge iz domena zdravstvene zaštite, koja nisu obuhvaćena članom 33. i 38. Zakona o zdravstvenoj zaštiti Federacije Bosne i Hercegovine (“Službene novine Federacije Bosne i Hercegovine, br. 46/10 i 75/13) (u daljem tekstu: Zakon o zdravstvenoj zaštiti).
Član 4.

(Osnivanje Fonda solidarnosti)

(1) Osnivač Fonda solidarnosti je Parlament Federacije Bosne i Hercegovine.

(2) Fond solidarnosti ima svojstvo pravnog lica.

(3) Fond solidarnosti ima račun otvoren kod poslovne banke.

(4) Sjedište Fonda solidarnosti je u Sarajevu, Ulica________broj__.

(5) Rad Fonda solidarnosti je javan.

(6) Fond solidarnosti ima pečat i druga obilježja, u skladu sa Zakonom.

Član 5.

(Upravni odbor Fonda solidarnosti)

(1) Vlada Federacije Bosne i Hercegovine (u daljem tekstu: Vlada) imenuje Upravni odbor Fonda solidarnosti.

(2) Upravni odbor Fonda solidarnosti ima 15 članova imenovanih iz reda predstavnika Zavoda za zdravstveno osiguranje Federacije Bosne i Hercegovine, Zavoda za zdravstveno osiguranje svih deset kantona i istaknutih zdravstvenih radnika, čiji su ciljevi usmjereni na poboljšanje uslova za liječenje oboljele djece.

(3) Upravni odbor Fonda solidarnosti:

1)donosi statut i druga opšta akta koja se objavljuju u „Službenim novinama Federacije Bosne i Hercegovine”,

2) prati namjensko trošenje sredstava Fonda solidarnosti,

3) sačinjava godišnji izvještaj o praćenju utroška sredstava Fonda solidarnosti i dostavlja ga Vladi na razmatranje i upućivanje Parlamentu Federacije Bosne i Hercegovine,

4) blagovremeno informiše Vladu o nepravilnostima uočenim u postupku praćenja odobravanja sredstava Fonda solidarnosti i predlaže načine njihovog prevazilaženja,

5) daje saglasnost na odluke direktora Fonda solidarnosti,

6) aktivno učestvuje u kreiranju mjera i aktivnosti kojima je cilj obezbjeđivanje sredstava za rad Fonda solidarnosti,

7) usvaja Poslovnik o radu Fonda solidarnosti,

8) učestvuje u promociji aktivnosti Fonda solidarnosti,

9)obavlja druge poslove određene Statutom i drugim aktima Fonda solidarnosti.

(4) Stručne, administrativno - tehničke i druge poslove za potrebe Fonda solidarnosti i Upravnog odbora Fonda solidarnosti obavlja Zavod zdravstvenog osiguranja Federacije Bosne i Hercegovine.

(5) Članovi Upravnog odbora za svoj rad ne primaju naknadu, dok sredstva za plate i naknade direktora Fonda solidarnosti i članova Komisije za dodjelu sredstava Fonda solidarnosti (u daljem tekstu: Komisija) obezbjeđuje Zavod za zdravstveno osiguranje Federacije Bosne i Hercegovine.

Član 6.

(Direktor Fonda solidarnosti)

Direktora Fonda solidarnosti na period od četiri godine imenuje i razrješava Upravni odbor Fonda solidarnosti, na osnovu javnog konkursa uz predhodnu saglasnost Vlade Federacije Bosne i Hercegovine.

Član 7.

(Prikupljanje sredstava Fonda solidarnosti)

(1) Fond solidarnosti prikuplja sredstva iz:

1)iz Budžeta Federacije Bosne i Hercegovine u visini od u iznosu od 0,25 % ostvarenih prihoda u prethodnoj fiskalnoj godini,

2)iz Budžeta Kantona u visini od 0,25 % ostvarenih prihoda u prethodnoj fiskalnoj godini,

3) sredstava Zavoda za zdravstveno osiguranje Federacije Bosne i Hercegovine u iznosu od 1% ostvarenih prihoda u predhodnoj fiskalnoj godini,

4) sredstva Zavoda za javno zdravstvo kantona u Federaciji Bosne i Hercegovine u iznosu od 1% ostvarenih prihoda u predhodnoj fiskalnoj godini;

5)posebnog doprinosa za solidarnost na teret budžetskih korisnika, javnih preduzeća,

ustanova, organa uprave, upravnih organizacija u iznosu od 5% cijene kupljenog službenog putničkog vozila, sem vozila MUP-a i zdravstvenih ustanova,

6) donacija gradova i općina, privrednih društava, preduzetnika i pojedinaca i

7) ostalih sredstava.

 (2) Na internet stranici Zavoda za javno zdravstvo Federacije BiH svakodnevno će biti

dostupne neophodne informacije i pregled prikupljenih sredstava, kao i mjesečni izvještaj Fonda

solidarnosti o ukupno prikupljenim i dodijeljenim, odnosno raspoređenim sredstvima.

Član 8.

(Korištenje sredstava Fonda solidarnosti)

(1) Ministar zdravstva Federacije Bosne i Hercegovine (u daljem tekstu: Ministar zdravstva) donosi Pravilnik o načinu, postupku, obliku, obimu i rokovima korišćenja sredstava (u daljem tekstu: Pravilnik), koji se objavljuje u „Službenim novinama Federacije Bosne i Hercegovine“.

 (2) Sredstva Fonda solidarnosti dodjeljuju se za dijagnostiku i liječenje oboljenja, stanja i

povreda kod djece, koji se ne mogu obezbijediti kroz redovni sistem primarne i sekundarne zdravstvene zaštite utvrđen Zakonom o zdravstvenoj zaštiti.
(3) Sredstva Fonda solidarnosti dodjeljuju se ukoliko:

1) u predloženoj zdravstvenoj ustanovi u kojoj bi se obavljala dijagnostika, odnosno liječenje postoji mogućnost za uspješnu dijagnostiku, odnosno liječenje oboljenja, stanja ili povrede

i da je navedena zdravstvena ustanova dala saglasnost za to ili ako je to potrebno za nabavku lijekova, koji se po osnovu drugih propisa iz oblasti zdravstva ne može izvršiti na teret sredstava Zavoda za zdravstveno osiguranje Federacije Bosne i Hercegovine, odnosno zavoda za zdravstveno osiguranje u kantonima,

2) je predloženo liječenje naučno dokazano i prihvaćeno u praksi,

3) će predloženo liječenje dovesti do produženja ili poboljšavanja kvaliteta života pacijenta.

Član 9.

(Dodjela sredstava Fonda)

 (1) U skladu sa Pravilnikom iz člana 8. stav 1. ovog Zakona, zahtjev za dodjelu sredstava Fonda solidarnosti, upućuje se Fondu zdravstvenog osiguranja Federacije Bosne i Hercegovine sa naznakom „Za Fond solidarnosti za dijagnostiku i liječenje teških oboljenja kod djece”.
(2) Fond zdravstvenog Federacije Bosne i Hercegovine vodi evidenciju o pristiglim zahtjevima i o tome obavještava direktora Fonda solidarnosti.

(3)Ministarstvo zdravstva Federacije Bosne i Hercegovine (u daljnjem tekstu: Ministarstvo zdravstva), rješenjem imenuje Komisiju od pet članova, iz reda istaknutih stručnjaka u odgovarajućim oblastima medicine i određuje predsjednika i zamjenika predsjednika Komisije sa zadatkom da razmatra zahtjeve iz stava 1.ovog člana.

(4) Zadatak Komisije je davanje stručnog nalaza, ocjene i mišljenja povodom podnesenog zahtjeva za dodjelu sredstava Fonda solidarnosti.

(5) Odluku o dodjeli sredstava donosi direktor Fonda solidarnosti na prijedlog članova Komisije iz stava 3. ovog člana.

(6) Odluka iz stava 5. ovog člana sadrži:

1) prijedlog mjesta, zdravstvene ustanove u kojoj će se sprovesti tražena dijagnostika

ili liječenje ili odobrenje za nabavku lijekova iz člana 8. stav 3. tačka 1. ovog Zakona,

2) očekivanu dužinu trajanja liječenja,

3) očekivane troškove liječenja,

4) obaveze stručnog pratioca da Komisiji dostavi izvještaj sa potrebnom dokumentacijom o

obavljenoj dijagnostici, odnosno liječenju,

5) druge podatke od interesa za odobravanja i praćenje korišćenja sredstava Fonda

solidarnosti.

 (7) Odluka o dodjeli sredstava Fonda solidarnosti objavljuju se na internet stranici Zavoda za zdrvastveno osiguranje Federacije Bosne i Hercegovine.
Član 10.

(Postupak za dodjelu sredstava)

(1) U postupku odlučivanja po zahtjevu iz člana 9. stav 1. ovog zakona učestvuju najmanje tri

člana Komisije, izabrana između članova Komisije koji imaju odgovarajuću specijalnost u odnosu na podneseni zahtjev.

(2) O aktivnostima koje se obavljaju u skladu sa stavom 1. ovog člana vodi se zapisnik, koji

potpisuju lica koja su učestvovala u postupku odlučivanja i na osnovu kojeg predsjednik Komisije potpisuje Prijedlog o dodjeli sredstava Fonda solidarnosti.

(3) Članovi Komisije iz stava 1. ovog člana, koji su razmatrali predmetni zahtjev, mogu na

osnovu prijedloga zdravstvene ustanove u kojoj se obavlja liječenje, na osnovu sredstava uplaćenih iz Fonda solidarnosti, a prije samog isteka liječenja, produžiti isto.

(4) Članovi Komisije iz stava 1. ovog člana, koji su razmatrali predmetni zahtjev, mogu za

potrebe liječenja, o trošku Zavoda za zdravstveno osiguranje Federacije Bosne i Hercegovine imenovati stručnog pratioca pacijenta, ukoliko je to neophodno za zdravlje pacijenta.

5) Stručni pratilac iz stava 4. ovog člana pacijentu pruža potrebnu pomoć u odlasku i povratku

sa liječenja, pomoć prilikom smještaja u zdravstvenu ustanovu, te je dužan da se odmah po

obavljenom poslu vrati i da 30 dana od dana povratka pacijenta sa liječenja Komisiji dostavi izvještaj o liječenju sa potrebnom medicinskom i drugom dokumentacijom, u pisanoj formi.

(6) Članovi Komisije iz stava 1. ovog člana, koji su razmatrali predmetni zahtjev, odobravaju i

roditelju, odnosno staratelju da bude pratilac djeteta, a Fond solidarnosti je dužan snositi i sve

potrebne troškove roditelja, odnosno staratelja.

Član 11.

(Izvještaj o radu i poslovanju Fonda solidarnosti)

Parlament Federacije Bosne i Hercegovine usvaja godišnji izvještaj o radu i poslovanju Fonda solidarnosti.

Član 12.

(Nadzor)

 Nadzor nad prikupljanjem i raspodjelom sredstava Fonda solidarnosti vrši Ministarstvo zdravstva.

Član 13.

(Prijelazne odredbe)

Ministar zdravstva će u roku od tri mjeseca od dana stupanja na snagu ovog Zakona, donijeti Pravilnik o načinu, postupku, obliku, obimu i rokovima korišćenja sredstava (član 8. stav 1).

Član 14.

(Završne odredbe)

Ovaj zakon stupa na snagu osmog dana od dana objavljivanja u „Službenim novinama Federacije Bosne i Hercegovine”.

Bosna i Hercegovina

Federacija Bosne i Hercegovine

Parlament Federacije Bosne i Hercegovine

Predstavnički dom                                                                                          PREDSJEDAVAJUĆI

Broj:

Datum:                                                                                        _____________________
OBRAZLOŽENJE
Ustavni osnov za donošenje ovog zakona

Ustavni osnov za donošenje Zakona o Fondu solidarnosti za dijagnostiku i liječenje najtežih oboljenja kod djece u Bosni i Hercegovini i inostranstvu su članovi III.2. i III.3. Ustava Federacije Bosne i Hercegovine, Predstavnički dom Parlamenta Federacije Bosne i Hercegovine.
U skladu sa Poglavljem III član 2. pod b) i član 3. Ustava Federacije Bosne i Hercegovine, područje zdravstva je u podijeljenim nadležnostima između federalne vlasti i kantona, s tim da: 

-federalna vlast ima pravo utvrđivati politiku i donositi zakone koji se tiču ove nadležnosti (član III 3. stav 3 Ustava FBiH);

-kantoni imaju pravo utvrđivati politiku i provoditi zakone (član III 3. stav 4. Ustava FBiH);

-u skladu sa potrebama, nadležnosti u području zdravstva ostvaruju se od strane kantona koordinirano od federalne vlasti (član III 3. stav 1. Ustava FBiH), pri čemu federalna vlast uzima u obzir različite situacije u pojedinim kantonima i potrebu za fleksibilnošću u provođenju (član III 3. stav 3. Ustava FBiH). 

Razlozi za donošenje Zakona

Smatramo, da je obrazloženje svrhe donošenja Zakona o Fondu solidarnosti za dijagnostiku i liječenje teških oboljenja kod djece, dato u uvodu, pa to nije potrebno po našem mišljenju dodatno detaljnije obrazlagati.

Pojašnjenje pojedinih odredbi

Članom 1. definiše se sadržaj Zakona o Fondu solidarnosti za dijagnostiku i liječenje teških oboljenja kod djece.

Članom 2.  definiše se da je cilj ovog Zakona je omogućiti adekvatnu zdravstvenu zaštite, oboljeloj djeci koja su imaju prebivalište i ostvaruju zdravstvenu zaštitu na području Federacije Bosne i Hercegovine, a sve u skladu sa Konvencijom o pravima djeteta.

Članom 3. definiše se namjena sredstava, odnosno da se sredstva Fonda solidarnosti dodjeljuju djeci uzrasta do 18 godina života za zdravstvene usuge iz domena zdravstvene zaštite, koja nisu obuhvaćena članom 33. i 38. Zakona o zdravstvenoj zaštiti. Navedeni član 33. Zakona o zdravstvenoj zaštite Federacije BiH, obuhvata zdravstvenu zaštite na primarnom nivou, a član 38. obuhvata zdravstvenu zaštite na sekundarnom novou

Članom 4. Zakona o Fondu solidarnosti za dijagnostiku i liječenje teških oboljenja kod djece , uređuju se pitanja osnivanja Fonda, članom 5. sastav, način izbora i nadležnost Upravnog odbora Fonda solidarnosti, dok se članom 6. definiše pitanje izbora direktora Fonda solidarnosti. Napominjemo, da Upravni odbor Fonda radi na volonterskoj osnovi, dok direktor i  Komisija za odobravanje sredstava ostvaruju određene prinadležnosti.

Članom 7. Zakona uređuju se izvori finansiranja Fonda, dok se članom 8. i 9. definišu uslovi za dodjelu i korištenje sredstava, a članom 10. postupak dodjele sredstava Fonda.

Članom 11. uređuje se podnošenje izvještaja o radu i poslovanju Fonda solidarnosti.

Članom 12. definisan je nadzor nad radom Fonda solidarnosti.

U članu 13. Zakona su prijelazne, a u članu 14. završne odredbe Zakona.

Nadamo se da će Gradsko vijeće Tuzla u cjelosti prihvatiti ovu našu Inicijativu i proslijediti je Vladi i Parlamentu Federacije Bosne i Hercegovine.
DOSTAVLJENO                                                                     GRADONAČELNIK                                                                                     

1 x Naslovu

1 x Evidenciji





________________________________
1 x a/a                                                                                 Jasmin Imamović, dipl. pravnik

